Katika mdahalo uliofanyika katika Jimbo la Isimani Malizanga, mmoja wa washiriki wa mdahalo huo ndugu Hosea Mjanga ambaye ni mwalimu Mkuu wa shule ya msingi Sasamambo alitoa kero yake juu ya maisha ya walimu katika shule hiyo. Alieleza kuwa shule haina hata nyumba moja ya mwalimu hivyo yeye na familia yake wanaishi katika chumba cha darasa . Akaeleza kuwa kilio hicho amekitoa kwa viongozi mbalimbali akiwemo Mheshimiwa Mbunge. Hata hivyo hakuna hatua za dhati ambazo zilichukuliwa. Mheshimiwa Mbunge aliwaambia walimu hao watafute nyumba ya kupanga ili yeye awalipie kodi. Hata hivyo nyumba za kupanga hazikupatikana kwani wanaoishi pale wengi wafugaji ambao hawana nyumba za kudumu. Pia Mheshimiwa Diwani aliahidi kujenga nyumba moja hata hivyo kazi hiyo ilikabidhiwa Serikali ya Kijiji ambayo ilionekana haiwajibiki. Ndipo Mheshimiwa Diwani akaamua kuwa fedha hizo za ujenzi akabidhiwe mwalimu mkuu mwenyewe binafsi. Baada ya hapo ICISO iliamua kumpeleka mwandishi wa habari ili alifuatilie vizuri suala hilo. Mwandishi wa habari alienda kesho yake na hii hapa chini ndiyo taarifa yake.

 Shule ya msingi Sasamambo; Wanafunzi wasomea chini ya miti, walimu waishi darasani
Kijiji kizima hakuna nyumba za kupanga walimu
Waomba mkurugenzi aifunge hadi nyumba za walimu zitakapojengwa
Tumaini Msowoya
KILOMETA, 75 toka Iringa mjini ndipo kilipo kijiji cha Mafuruto, kata ya Mlowa, tarafa ya Idodi Wilayani Iringa ambacho kina shule mbili za msingi, moja ikiwa na walimu wanne, na nyingine walimu watatu.
Ukubwa wa kijiji hicho kilicho karibu na hifadhi ya Taifa ya Ruaha, ndio uliosababisha kuzaliwa kwa shule ya Msingi ya Sasamambo, ambayo ina madarasa matatu, walimu watatu na nyumba moja ya mwalimu.
Ukibahatika kufika shuleni hapo huwezi kuamini, kwani utakutana na wanafunzi wakisomea chini ya miti ili kuwapisha walimu ambao wamekuwa wakiishi madarasani kutokana na uhaba wa nyumba za walimu.
Kibaya zaidi ni kwamba, shule hiyo inakabiliwa na uhaba wa vyoo jambo linalofanya wanafunzi na walimu kuchangia vyoo huku kukiwa na tatizo kubwa maji.
Mwalimu mkuu wa shule hiyo, Hosea Mjanga ambaye na familia yake, wanaishi darasani, anasema mazingira magumu wanayoishi walimu na ambayo wanafunzi wanasomea yamekuwa chanzo kikubwa cha kupunguza kiwango cha elimu shuleni hapo.
 “Watoto wanasomea chini ya miti, yaani jua lao, vumbi na upepo mkali vyao na kama mvua ikinyesha, wanafunzi wanalazimika kukimbilia madarasani ambako walimu na wanafunzi wanakuwa kwenye chumba kimoja, hii hali ngumu sana,” anasema Mkuu wa shule hiyo.
Shule hiyo ilianza mwaka 2006, kutokana na watoto wa kitongoji cha Sasamambo kuwa hatarini kuliwa na wanyama wakali, kutokana na kutembea umbali mrefu kufuata masomo katika shule ya msingi Mafuruto ambayo ipo umbali wa kilometa nane, toka Sasamambo.
Mjanga anasema, tangu kuanzishwa kwa shule hakuna jitihada za kuiongeza ambazo zimekuwa zikifanywa, zaidi ya kuwepo kwa mazingira magumu ambayo yamekuwa yakiwakatisha tamaa walimu hao kila kukicha.
Maisha ya walimu na familia zao! 
Mwalimu mkuu msaidizi wa shule hiyo, Daniel Dondogoro ambaye amebahatika kuishi kwenye nyumba moja iliyopo anasema  nyumba hiyo inahatarisha maisha yake kwani  haina madirisha wala milango ya uhakika, wakati kijiji hicho kipo karibu na hifadhi ya taifa ya Ruaha.
 “Juzi tu hapa walipita simba wakilia kwa sauti kubwa, tulijikunyata tu kwani nyumba yenyewe ambayo nimebahatika kuipata,  haina uimara wowote. Kwakweli hata kama kazi hii ni ya wito mazingira haya tuliyonayo yanakatisha tamaa,” anasema Dondogoro
Mwalimu huyo anasema kuwa sababu ya kuwepo kwa shule hiyo ya Sasamambo,  ni hatari ya wanyama wakali ambao wamekuwa wakipita karibu na shule hiyo jambo ambalo huwa linawanyong’onyeza.
Mwalimu, Faraja Haule anasema kuwa kadri siku zinavyokwenda, ndivyo hamu ya kuendelea na kazi inavyozidi kupungua kutokana na aina ya maisha wanayoishi kijijini hapo.
“Wanatuambia ualimu ni wito, lakini kwa hali hii wito unapungua. Kwakweli hali mbaya sana, kwani licha ya kuishi madarasani hakuna maji ya kupikia, chakula cha shida kwa sababu miaka mitatu mfululizo kijiji kimekuwa na ukame, na wakati mwingine huwa inabidi tutumie unga wetu kuwapikia wanafunzi uji kwa sababu mara zote wanashinda na njaa,” anasema Haule.
Mke wa mwalimu mkuu wa shule hiyo, Maurina Nyanginga anasema kuwa maisha ya familia yake yapo hatarini kutokana na hali mbaya ya mazingira, maji na chakula ambacho kijijini hapo kimekuwa cha shida.
Anasema hivi karibuni familia nzima iliugua ugonjwa matumbo kutokana na maji ambayo wamekuwa wakiyatumia kuwa machafu.
“Familia nzima ilipata ugonjwa wa matumbo kutokana na haya maji tunayotumia. Maji haya ndiyo wanayokunywa wanyama, wengine wanaoga na sisi tunapikia. Kibaya zaidi ilibidi tubebe watoto migongoni hadi kijiji cha Mlowa, kilicho umbali wa kilometa 11, ambako kuna zahanati ili tukatiobiwe,” anasema Nyangingo.
Anasema familia yake wanaishi darasani, wamekuwa wakilazimika kupikia uwanjani, mahali ambako watoto wamekuwa wakicheza jambo ambalo linaifanya familia yake kukosa faragha.
 “Hakuna kwa kupikia, maji ya shida mara kadhaa familia imekuwa ikipata ugonjwa wa matumbo kutokana nhuwa inabidi tupikie hapo uwanjani ambako ni mazingira ya shule. Kumbuka hiki kijiji kinanjaa hivyo ukiwa jikoni, watoto wanakuzunguka kwa sabau wananjaa. Inabidi upike uji mwingi ili kuwapa, hali hii ni ngumu” anasema.
Wanafunzi wanasemaje!
Baadhi ya wanafunzi wa shule hiyo wanasema mazingira magumu ya shule hiyo yamekuwa yakiwafanya washindwe kusoma vizuri kutokana na ukweli kwamba, wakati wa jua wengi wamekuwa wakiumwa vichwa na wakati wa mvua huwa hawawezi kusoma kabisa.
“Tunaomba msaada wa nyumba za walimu na madarasa, hali ni mbaya kwani upepo ukija madaftari yetu yanachanika, mvua ikinyeha inabidi tukimbilie kwa walimu lakini jua likiwaka huwa tunavumilia, ndio maana kila siku hakuna ambaye haumwi kichwa,” anasema mmoja wa wanafunzi hao, Esta Sambuga.
Wanafunzi hao wanasema, upendo wa walimu wao ndio umekuwa ukiwafanya wakubali waingia madarasani wakati wa mvua, wakati madarasa hayo ndiyo ambayo wamekuwa wakiishi.
Uongozi wa juu unasemaje!
Mwalimu mkuu huyo wa shule amejaribu kufuatilia mara kadhaa matatizo ya shule hiyo lakini hajawahi kusaidiwa lolote.
Anasema alimpigia simu mbunge wa jimbo hilo, Willium Lukuvi  ambaye aliwaahidi kuwalipia kodi za nyumba walimu hao na kuwataka wakapange mtaani, lakini cha ajabu ni kwamba, kijiji kizima hakina nyumba za kupanga.
“Mbunge Lukuvi alituambia tukapange cha ajabu, kijiji kizima tulikosa nyumba ikabidi tuendelee kuishi humu ndani ambako tumekata tu na pazia, kutenga vyumba vya watoto, sebule na chumba cha wazazi, hakuna faragha,” anasema.
Hata hivyo anasema kuwa  viongozi wengine ambao aliwafuata kueleza matatizo ya kijiji hicho, waliiagiza serikali ya kijiji kutumia fedha za ruzuku, ili waweze kujenga nyumba za walimu jambo ambalo hadi leo halijafanyika.
“Nilifuatilia fedha hizo za ruzuku, nikaambiwa kuwa fedha hizo zinapelekwa kujengea shule ya sekondari. Nilishangaa sana kuona umuhimu mkubwa unapelekwa sekondari wakati hata msingi wenyewe haujakamilika, elimu gani tunaijenga wakati watoto jua lao, upepo na vumbi vyao, mvua ikinyesha basi wanakimbia madarasani, tunabanana kwenye vyumba hivyo hivyo,” anasema mwalimu huyo.
Anasema kutokana na hali kuendelea kuwa mbaya, aliamua kuitisha kamati ya shule hiyo na kuwaeleza hali halisi, lakini jitihada zote hazikuzaa matunda kwani hakuna kiongozi ambaye amekuwa akifuatilia kwa ukaribu matatizo ya shule hiyo.
“Uwezekano au ndoto ya kuema patajengwa nyumba pale sielewi. Nilienda kwa mratibu kata ambaye aliondoka na mimi hadi kwa afisa elimu wa Wilaya ambaye jibu alilotupa ni kwamba, hakuna fungu,” anasema.
Anasema baadae afisa elimu huyo katika kikao cha walimu, alisema kuwa kuna fedha zimetoka kwa ajili ya walimu lakini akadai kuwa shule hiyo haina matatizo hivyo fedha zinapelekwa mahali kuliko na matatizo.
“Alisema fedha hizo zinaenda mahali kwenye matatizo, sijui wenzetu walio na matatizo wanaishi kwenye miti?...au wanaishi wapi. Yaani sisi walimu kuishi na madawati darasani, hatuna matatizo hivyo wapo wenye matatizo,” anasema.
Ombi lao.
Walimu na wanafunzi hao wamemuomba mkurugenzi kufunga kwa muda  ili wanafunzi na walimu wote wa shule hiyo wahamie mafuruto na kwamba watakapokamilisha ujenzi wa nyumba za walimu na madarasa basi shule hiyo ifunguliwe.
“Natoa wito, shule hii ifungwe hali yenyewe hii ni ya kifuku kwa kweli tunaumia sana, Ni bora tukaongewe nguvu kule ili hapa waendelee kujenga nasi tutakuja wakati kukiwa na hali nzuru,” anasema Mkuu huyo.
Diwani!
Hata hivyo Diwani wa kata hiyo, Charles Nyagawa anakiri kuwepo na matatizo shuleni hapo ambapo walimu na wanafunzi wamekuwa wakiishi katika mazingira magumu na kuahidi kuwa yupo mbioni kujenga nyumba ya mwalimu wakati jitihada nyingine zikiendelea.

